Nafarroako Gobernuaren atarian on line zerbitzu guztietarako sarbidea jarri dute
Egoitza elektronikoan honako hauek egin daitezke: kontsultak egin, informazioa jaitsi, izapideak hasi, dokumentuak aurkeztu eta kexak eta iradokizunak egin
Lehen lehendakariorde eta Lehendakaritza, Justizia eta Barne kontseilariak, Javier Caballero Martinezek, eta Modernizazio eta Administrazio Elektronikoko zuzendari nagusiak, Jose Luis Menendez Rodriguezek, Nafarroako Gobernuaren egoitza elektronikoa aurkeztu dute gaur. Egoitza elektronikoa www.navarra.es atarian dago eta foru erkidegoko administrazioek eta haren erakunde autonomoek Internet bidez eskaintzen dituzten zerbitzu guztietarako sarbidea da.
Esteka atariko lehenbiziko orrian dago. Foru erkidegoak, hala, estatuko 11/2007 Legean ezarritako agindua bete du, herritarrek Interneten zerbitzu publikoak eskura edukitzeari buruzkoa, hain zuzen.
Egoitza elektronikoa herritarrei eta enpresei dago zuzendua; horiek, espazio bakar batean, informazio orokorra eta foru administrazioak Internet bidez eskaintzen dituen zerbitzuak izango dituzte eskura. Zehazki, honako hauek egin daitezke: kontsultak egin, informazioa jaitsi, izapideak hasi, Erregistro Elektroniko Orokorrean dokumentuak aurkeztu, Zerbitzuen Katalogotik zerbitzuak bideratu eta kexak eta iradokizunak egin.
Egoitza elektronikoa abian jartzea duela hiru urte hasitako prozesuan aurrerapauso bat ematea da. Helburua da herritarrek izapide administratiboak arinago eta erosoago egitea, etxetik edo lantokitik, bulegora joan gabe, eta aurrez aurre egiten diren izapideen balio eta segurtasun berberarekin.
Egoitza elektronikoa https://sedeelectronica.navarra.gob.es helbidean dago eta administrazio elektroniko guztia eskuratzeko atea da. Atal hauek dauzka:
- Informazio orokorra. Hor dago egoitza elektronikoari eta oinarrizko administrazio gaiei buruzko informazioa: inprimaki orokorrak, Nafarroako Gobernuko kideen eta goi karguen telefono zenbakiak eta helbideak, administrazioaren egutegia eta abar. Gai espezifikoak ere ageri dira, adibidez: izapide telematikoak egiteko ziurtagiria lortzeko modua.
- Herritarrentzako eta enpresentzako zerbitzuak. Herritarrentzako eta enpresentzako zerbitzuak bereizita daude. Zerbitzuen katalogoak, orain, 1.600 prestazio dauzka eta horietatik 578 on line bideratu daitezke. Prestazio horietatik 1.143 herritarrentzako dira (527 osorik egin daitezke eta 499 dokumentuak deskargatzeko dira) eta 720 enpresentzako (348 osorik egin daitezke modu elektronikoan).
